
Numri i lëndës: 2020:138977 

Datë: 17.01.2024 

Numri i dokumentit:     05204440 

 

C.nr.2052/2020 

 

GJYKATA THEMELORE NË GJILAN, Departamenti i Përgjithshëm, gjyqtarja Florije 

Qerimi, me bashkëpunëtoren profesionale Shkurte Kadriu, në çështjen kontestimore të paditësit 

I. (Sh.) R. nga fshati M., K. e Gj., të cilin me autorizim e përfaqëson Mustafë Musa avokat nga 

Gjilani, kundër të paditurës A. P. e K.-D. K. Gj., përfaqësuesja e autorizuar Arjeta Maka, me 

objekt kontesti Vërtetim i të drejtës së pronësisë, pas mbajtjes së shqyrtimit kryesor dhe publik 

të datës 23.11.2023 mori, ndërsa me datë 05.12.2023 përpiloi me shkrim këtë: 

 

A K T GJ Y K I M 

 

I. REFUZOHET si e pa bazuar kërkesëpadia e paditësit I. (Sh.) R. nga fshati M., Komuna e 

Gj., kundër të paditurës A. P. e K.-D. K. Gji., me të cilën ka kërkuar që të VËRTETOHET se 

paditësi është pronar i njësive kadastrale: 

- P-70403039-.-1 ZK Malishevë, në sipërfaqe prej 4.22.65 ha,  

- P-70403039- .-2, ZK Malishevë, në sipërfaqe prej 9.36.63 ha,  

- P-70403039- .-1, ZK Malishevë, në sip. 1.14.79 ha, e 

- P-70403039-2.-2 ZK Malishevë, në sip. prej 0.99.71ha, që të gjitha në vendin e quajtur “Sh. 

Bu.”, të cilat sipas çertifikatës së pronës me nr. të lëndës 91634-20 të datës 06.10.2020, e 

lëshuar nga ZZK Gj., evidentohen në emër të D.S.D.. 

 

II. Secila palë i bart shpenzimet e veta të procedurës kontestimore. 

 

    A r s y e t i m  

 

Paditësi, I. R. nga fshati M., Komuna e Gj. përmes të autorizuarit të tij më datë 20.10.2020, në 

këtë gjykatë ka paraqitur padi kundër të paditurës A. P. e K.-D. K. Gj., me objekt kontesti 

vërtetimin e të drejtës së pronësisë. 

 

Pretendimet e palëve ndërgjyqëse: 

 

Paditësi në padi, gjatë shqyrtimeve gjyqësore, si dhe në shpjegimet përfundimtare, përmes të 

autorizuarit të tij, ka deklaruar se paraardhësi i paditësit ka qenë pronar pjesërisht i parcelave  

 

nr.2034/1 në sip. prej 81.57,35 ha, 2034/2 në sip. prej 16.36,19 ha, 2095/1 në sip. prej 1.34,11 

ha dhe 2095/2 në sip. prej 1.45.72 ha e të gjitha në vendin e njejtë të quajtur “Sh. B.”, ZK M., 

ku në këto paluajtshmëri paditësi ka të ndërtuara edhe objekte banimi dhe objekte përcjellëse 

edhe atë më herët se 30 vite të cilat i shfrytëzon vazhdimisht pa qenë i penguar nga askush, 

edhe përkundër faktit se të njëjtat evidentohen në emër të të paditurës, andaj sipas institutit të 

fitimit të pronësisë me mbajtje meqë paditësi është posedues i  ndërgjegjshëm, në kuptim të 

dispozitës së nenit 28.4 i LMTHJP, pasi që kjo dispozitë është përgjigjur edhe për pronën 

shoqërore me ndryshimet dhe plotësimet e ligjit për marrëdhëniet pronësore juridike, gazeta 

zyrtare e RFJ-së nr.29 e datës 26.06.1996, në nenin 16 rregullohet ashtu që fshihet neni 29 i 

ligjit bazë i cili kishte paraparë që në sendet në pronësinë shoqërore nuk mund të fitohet e 

drejta e pronësisë me mbajtje andaj me këto ndryshime statusi i pronës shoqërore barazohet me 

statusin e pronës private dhe vlen dispozita e nenit 28.4 e ligjit bazë. Andaj paditësi ka kërkuar 

nga gjykata që të aprovohet padia dhe kërkespadia e paditësit si e bazuar ndërsa  shpenzimet e 

procedurës i ka kërkuar. 

 

E paditura A. . K.-. në përgjigje në padi, gjatë shqyrtimeve gjyqësore, si dhe në shpjegimet 

përfundimtare përmes të autorizuarës së saj, ka deklaruar se e kundërshton në tërësi padinë dhe 

kërkesëpadinë e paditësit pasi që nga vet padia vërtetohet se Ekstrakti i lëndës me nr.91634-20 

me ngastrat kontestuese në vendin e quajtur “Sh.B.”, ZK M., evidentohet si pasuri shoqërore në 

emër të  D.S. D. . “Ekonomia e Pyjeve”, në M. me të cilën tani menaxhon dhe administron A. 

P. e K. DKR APK-Gj.. E njëjta ka theksuar që Q.e R. së K., Ministria e B., P. dhe Zh.R. A.P. e 

K. DKR Gj., në mbështetje të nenit 92 par.4 dhe të nenit 93 par. 4 Konventën e Vjenës për 

Suksedimin e Shteteve në Pronë Shoqërore, Arkiva dhe Borxhe të vitit 1983, duke u bazuar në 

nenin 4 të Rregullores nr.02/2011 për Fushat e Përgjegjësisë Administrative të Zyrës së 

Kryeministrit dhe Ministrive e ndryshuar dhe plotësuar me Rregulloren nr 07/2011 dhe nenin 

19 të Rregullores së Punës së Qeverisë së Republikës së Kosovës nr.09/2011 në mbledhjen e 

mbajtur me 01.03.2017, ka nxjerrë Vendim Nr.06/134 që të gjitha pronat e paluajtshme të 

regjistruara në emër të RSFJ-së, përkatësisht të Republikës së Kosovës të regjistrohen në emër 

të  Republikës së Kosovës si pronare e këtyre pronave të paluajtshme. Në mbështetje të nenit 7 

para.7.1 i Ligjit nr.2003/03 për P. e K. (Gazeta zyrtare e Republikës së Kosovës 

nr.34/01.08.2008) A. P. e K. AKP është themeluar me Direktivën Administrative 2000/23 të 

UNMIK-ut i ndryshuar, i transferuar që vepron nën autoritetin e Ministrisë si një Agjenci 

Ekzekutive dhe i riemëruar me këtë ligj në AKP, e që është përgjegjës për çështjet e 

ndërlidhura me rregullimin e pyjeve, tokave pyjore private, menaxhimin dhe administrimin e 

pyjeve dhe tokave pyjore publike si dhe pyjeve në parqet nacionale në Kosovë, e sipas nenit 5 

të Ligjit për pyjet e Kosovës Ligji nr.2003/3 parag.3 citohet me sa vijon: ”Asnjë person nuk 

mund të fitojë të drejtat pronësore mbi pyjet publike përmes posedimit”. Andaj e njëjta ka 

theksuar se nuk bëhet fjalë për pronë private siç pretendon paditësi por në këtë rast kemi 

UZURPIM të pronës shtetërore dhe e njëjta ka kërkuar që paditësi ta liroj pronën shoqërore 

dhe t’ia lejojë në shfrytëzim të lirë të paditurës.  

 

 

Gjykata për vlerësimin e drejtë dhe të plotë të gjendjes faktike në këtë çështje juridike, në 

procedurën e të provuarit i ka adminsitruar këto prova materiale: Çertifikata e pronës me nr. të 

lëndës .2 e datës 06.10.2020, e lëshuar nga ZKK Gjilan; Vërtetimi i KK Gj. me nr. 18968 i 

datës 14.10.2020; Fatura e tatimit në pronë me nr. 3339018190 e datës 15.10.2020, dëshmi  e të 

dhënave të tatim paguesit; Deklarata  e bashkësisë familjare e lëshuar nga ZGJC në Malishevë  

e datës 14.10.2020; Studimi mbi revidimin e gjendjes te parcelave kontestuese e datës 

12.10.2020; Ekspertiza e ekspertit gjeodet Valon Azizi e datës 03.11.2023; Dëgjimi i 

dëshmitarëve R. Q., I. B. dhe B.R.. 

 

Gjykata në bazë të nenit 8 të Ligjit të Procedurës Kontestimore me ndërgjegje dhe me kujdes i 

ka vlerësuar provat e administruara veç e veç dhe të gjitha së bashku, dhe ka vërtetuar këtë 

gjendje faktike dhe ka gjetur se kërkesëpadia e paditësit duhet të refuzohet si e pa bazuar kjo 

për arsye se: 

 

-Nga certifikata me nr. të lëndës 91634-2 e datës 06.10.2020 e lëshuar nga ZKK Gjilan, gjykata 

vërtetoi faktin se njësitë kadastrale me nr.P-70403039-.-1 në sip. prej 815735 ha, 2034-2 në 

sip. prej 163619 ha, .-1 në sip. prej 13411 ha dhe .-2 në sip. prej 14572 ha, të gjitha në vendin e 

njejtë të quajtur “Sh. B.”, pronë shoqërore, 1/1 ZK . evidentohen në emër të D.S. D. K. .. 

 

Nga leximi i ekspertizës së datës 05.05.2023, e punuar nga eksperti gjeodet Valon Azizi nga 

Gjilani, dalja e gjykatës në vendshikim së bashku me palët dhe ekspertin gjeodet me datë 

13.09.2023, dhe dëgjimi i tij në seancën e datës 23.11.2023, gjykata ka vërtetuar faktin se: 

 

 -njësia kadastrale me nr.2034-1 ZK Malishevë, vendi i quajtur “Sh. B.”, me kulture Kullosë-1 

dhe 3, sipas regjistrit kadastral DGJKP-së në Gjilan, evidentohet në emër të pronarit: P.Sh. K. i 

drurit T. Ç.a dhe ka sip. prej 815735m
2
;  

- njësia kadastrale me nr.2034-2 ZK Malishevë, vendi I quajtur “Sh. B.”, me kulture Arë-6, 

sipas regjistrit kadastral DGJKP-së në Gj., evidentohet në emër të pronarit: P.Sh. K. I d. T. Ç. 

dhe ka sip.prej 163619m
2
;  

- njësia kadastrale me nr.2095-1 ZK Malishevë, vendi I quajtur “Sh. B.”, me kulture Mal-3, 

sipas regjistrit kadastral DGJKP-së në Gjilan, evidentohet në emër të pronarit: P.Sh. K.I drurit 

T. Ç. dhe ka sip.prej 13411m
2
;  

- njësia kadastrale me nr.2095-2 ZK M., vendi I quajtur “Sh. B.”, me kulture Arë-6, sipas 

regjistrit kadastral DGJKP-së në Gj., evidentohet në emër të pronarit: P.Sh. K. I d. T. Ç. dhe ka 

sip.prej 14572m2.  

 

Pjesa e parcelës kadastrale me nr.2034-1 ZK M., e identifikar në terren, shtrihet në anën jugore 

të kësaj parcele dhe faktikisht është shënuar me kunja metalike (në pikat 1, 2, 3, 4, 5, 25, 26, 

27, 28, 29, 30, 31, 32, 33, 34, 35, 36, 37, 38, 39, 40 dhe 41), dhe kjo pjesë ka sip. faktike prej 

4.22.65 Ha, (skica nr1). 

Pjesa e parcelës kadastrale me nr...-2 ZK Malishevë, e identifikar në terren, shtrihet në anën 

juglindore të kësaj parcele dhe faktikisht është shënuar me kunja metalike dhe pjesërisht në 

anën lindore me shtylla betoni (në pikat 1, 2, 3, 4, 5, 6, 7, 8, 9, 10, 11, 12, 13, 14, 15, 16, 17, 

18, 19, 20, 21, 22, 23, 24, 25, 26 dhe 27), ku në anën lindore ndodhet një ndertësë faktike me 

etazh P+0, ndërsa në anën jugore shtrihet pjesërisht një bazë e një objekti faktik, dhe kjo pjsë 

ka sip. faktike prej 9.36.63 Ha (skica nr1). 

Pjesa e parcelës kadastrale me nr.2095-1 ZK Malishevë, e identifikar në terren, shtrihet në anën 

perendimore të kësaj parcele dhe faktikisht është shënuar me kunja metalike (në pikat 47, 48, 

49, 50, 51, 52, 53, 54, 55, 56, 57, 58, 59, 60, 61, 62, 63, 64, 65 dhe 66) dhe kjo pjesë ka sip. 

faktike prej 1.14.79 Ha(skica nr1). 

Pjesa e parcelës kadastrale me nr.2095-2 ZK M., e identifikar në terren, shtrihet në anën 

perëndimore të kësaj parcele dhe faktikisht është shënuar me kunja metalike (në pikat 42, 43, 

44, 45, 46, 50, 51, 52 dhe 53), dhe kjo pjesë ka sip. faktike prej 0.99.71 Ha (skica nr1).
 Shih në 

shkresa të lëndës ekspertizën e ekspertit gjeodet Valon Azizi e datës 03.11.2023. 

 

Nga dëgjimi i dëshmitarit R. Q., në marrëdhënie fqinjësore - me paditësin, i dëgjuar në seancën 

e shqyrtimit gjyqësor të datës 23.11.2023, gjykata ka vlerësuar se i njejti ka deklaruar se prej 

kur e ka mbajtur në mend si fëmijë që kishin shkuar me bagëti, babai i Ibrahimit, i ndjeri Sh. R. 

e kishte punuar atë tokë, i njëjti kishte punuar si argat, ku në atë tokë ka pasur të mbjellura 

pemë e sidomos arra të vjetra, kishte pasur edhe bunar të cilin e kishin përdorur për bahçe, 

kishin mbajtur bagëti  si dhe kishte qenë edhe një shtëpi e vjetër e cila ishte djegur gjatë luftës, 

ku në atë shtëpi kishte qëndruar  Sh. me familjen e  tij. I njëjti ka theksuar se më poshtë ishte 

një villë ndërsa më poshtë ishin edhe dy të tjera, ku kishte edhe rrymë, dhe se nuk e din që 

paditësin e ka penguar ndokush në posedim të tokës e as edhe nga e paditura. 

 

Nga dëgjimi i dëshmitarit I. B., në marrëdhënie fqinjësore - me paditësin, i dëgjuar në seancën 

e shqyrtimit gjyqësor të datës 23.11.2023, i njëjti ka deklaruar se këto toka i kishte lëvruar me 

traktor gati 50 vite prej kur e mban në mend, ku aty kishte pasur shtëpinë paditësi, 100 trupa 

pemë, bazenin  e peshqve, ku ka qenë instaluar edhe rrjeti elektrik dhe tri ose katër villa. Po 

ashtu i njëjti ka deklaruar se ende ajo rrugë njihet si rruga e gegëve ku familja e paditësit 

njiheshin si gegë dhe se askush asnjëherë nuk kishte  penguar në shfrytëzimin e këtyre 

ngastrave, por i njëjti nuk e din se si kanë hyrë në posedim të këtyre njësive . 

 

Nga dëgjimi i dëshmitarit B. R., në marrëdhënie familjare - me paditësin janë vëllezër, i 

dëgjuar në seancën e shqyrtimit gjyqësor të datës 23.11.2023, i njëjti ka deklaruar se këto prona 

më herët i kishte punuar babagjyshi i tyre, babai i tij ndërsa tani vëllai i tij paditësi. I njëjti ka 

deklaruar se atje kishin pasur shtëpinë të cilën ua kishin djegur gjatë luftës, kishin pasur të 

mbjella pemë, grurë, misër, ku kishte pasur edhe bazën për ujitje dhe kultivimin e peshqve, tani 

aty ishin villat ku njëra ishte vetëm pllakë ndërsa tjetra ishte e banueshme. I njëjti ka deklaruar 

se pasi që është i ri nuk e din se si kishin hyrë në posedim por sipas tij ata ishin shumë herët aty 

pasi që edhe katragjyshi i kishte shfrytëzuar ato prona dhe se deri më tani nuk ishin penguar 

nga askush në shfrytëzimin e tyre.   

  

Baza ligjore 

 

Bazuar në Ligjin mbi Marrëdhëniet Themelore Juridike Pronësore të vitti 1980 konkretisht 

nenin 3 i cili parasheh se: “Pronari ka të drejtë që sendin e vet ta mbajë, ta shfrytëzojë dhe ta 

disponojë në kufijtë e caktuara me ligj”, neni 20 para 1 po të njëjti ligj i cili përcakton se: “E 

drejta e pronësisë fitohet sipas vet ligjit, në bazë të veprimit juridik dhe me trashëgim”, dhe 

paragrafi 2 “ E drejta e pronësisë fitohet edhe në bazë të vendimit të organit shtetëror në 

kushtet dhe në mënyrën e caktuar me ligj”, neni 28 par 4 i cili parasheh se: “Mbajtësi me 

mirëbesim i sendit të paluajtshëm mbi të cilin tjetri ka të drejtën e pronësisë fiton të drejtën e 

pronësis mbi këtë send me parashkrimin fitues me kalimin e kohës mbi 20 vjetësh”, par 5 

“Trashëgimtari bëhet mbajtës me mirëbesim nga momenti i hapjes së trashëgimisë dhe në 

rastin kur trashëgimlënësi ka qenë mbajtës me keqbesim, e trashëgimtari këtë nuk e ka ditur as 

që ka mundur të dinte kurse koha për parashkrim fitues fillon të ec nga momenti i hapjes ë 

trashëgimisë”, neni 29 para.1 që parasheh se “Mbi sendin në pronësin shoqërore e drejta e 

pronësis nuk mund të fitohet me parashkrimin fitues”, neni 44 në të cilin parashihet se : “E 

drejta e pronësisë pushon me kalimin e sendit në pronësinë shoqërore”, ndërsa neni 45 “E 

drejta e pronësisë që e ka personi mbi një send pushon kur personi tjetër fiton të drejtën e 

pronësisë mbi këtë send”, neni 72 parag. 1 parasheh se: “Posedimi është i ligjshëm poqese 

mbështetet në bazën e plotfuqishme juridike që nevojitet për të fituar të drejtën e pronësisë dhe 

nëse nuk është fituar me forcë, me mashtrim ose me keqpërdorimin e besimit”, parag. 2 të po të 

njëjtit nen parashihet se :”Posedimi është me mirëbesim poqese mbajtësi nuk di ose nuk mund 

të dijë se sendi që  e mban nuk është i tij”, e poashtu edhe neni 5 i Ligjit për Pyjet e Kosovës 

Ligji nr.2003/3, paragrafi 3 citon si në vijim:”Asnjë person nuk mund të fitojë të drejtat 

pronësore mbi pyjet publike përmes posedimit”, 

por edhe në bazë të nenit 226 të Ligjit të Punës së Bashkuar (Gazeta Zyrtare e RSFJ-së, 

nr,53/76), Ligjit për Plotësimin e Ligji të Punës së Bashkuar (Gazeta Zyrtare e RSFJ-së, 

nr.57/83), Ligji për ndryshimin dhe plotësimin e të Ligjit të Punës së Bashkuar (Gazeta Zyrtare 

e RSFJ-së, nr.85/87), sepse përmes këtyre dispozitave ligjore parashihet se: “Edhe në qoftë se 

patundshmëria përkatëse eventualisht kalon në pronësi shoqërore, pa ndonjë bazë të vlefshme 

juridike, pronari e humb të drejtën e pronësisë, në qoftë se  nuk e kërkon kthimin e kësaj 

pronësie në afatin prej 5 vitesh, nga data e marrjes në dijeni për këtë fakt, e më së largu në 

afatin prej 10 vitesh”. 

 

Gjithashtu duke u bazuar në nenin 319.1  dhe nenin 322 pika 1 dhe 2 të LPK-ës, ku neni 319.1 

ka paraparë “secila nga palët ndërgjyqëse ka për detyrë të provojë faktet mbi të cilat i bazon 

kërkimet dhe pretendimet e veta”, kurse  neni 322.1 ka paraparë “në qoftëse gjykata në bazë të 

provave të marrura (neni 8 i këtij ligji) nuk mund të konstatojë me siguri ndonjë fakt, për 

ekzistimin e faktit do të përfundojë duke aplikuar rregullat mbi barrën e provës”, ndërsa neni 

322.2 ka paraparë “pala që pretendon se i takon një e drejtë ka për detyrë të provojë faktin që 

është qenësor për krijimin ose realizimin e saj po qe se ligji nuk parasheh diç tjetër ”. 

 

Vlerësimi përfundimtar i gjykatës: 

 

Gjykata, nga tërësia e provave të cilat gjenden në shkresa të lëndës, e as nga dëshmit e 

dëshmitarëve I. B., R. Q. dhe B. R., të dëgjuar në seancën e shqyrtimit gjyqësor të datës 

23.11.2023, të cilët nuk dëshmuan se si paraardhësi i paditësit ka hyrë në shfrytëzim të këtyre 

pronave por të njëjtit dëshmuan vetëm se këto prona i shfrytëzon i njëjti,  

 

andaj gjykata nuk arriti në përfundim se paraardhësi i paditësit dhe paditësi  kanë qenë pronar 

pjesërisht i parcelave nr.2034/1 në sip. prej 81.57,35 ha, 2034/2 në sip. prej 16.36,19 ha, 

2095/1 në sip. prej 1.34,11 ha dhe 2095/2 në sip. prej 1.45.72 ha, e të gjitha në vendin e njëjte 

të quajtur “Sh. B.”, ZK M., pasi që me  asnjë provë apo dëshmi nuk u vërtetua se i njëjti në 

këto prona ka hyrë në shfrytëzim të tyre me mirëbesim dhe i njëjti nuk ka ditur dhe nuk ka 

mundur të dijë se sendi që e mban nuk është i tij, pasi që sipas nenit 72 të LTHMP të vitit 1980  

në të cilin thuhet se: “Posedimi është me mirëbesim poqese mbajtësi nuk di ose nuk mund të 

dijë se sendi që  e mban nuk është i tij”, dhe sipas LMTHJP-së, ekziston posedimi me 

keqbesim në qoftë se poseduesi e ka ditur ose ka mundur ta dijë se prona që po e shfrytëzon, 

është në pronësinë e dikujt tjetër, e në këtë rast evidentohet pronë shoqërore. 

 

Pra gjykata pas analizimit dhe vlerësimit të provave të cilat i kemi cekur më lartë, erdhi në 

përfundim se kërkesëpadia e paditësit është  e pabazuar në ligj. 

  

Gjykatës i rezultoi se pretendimet e paditësit për të fituar të drejtën e pronësisë në ngastrat 

kadastrale kontestuese të lartë përmendura dhe atë në bazë të  parashkrimit fitues gjykata sipas 

dispozitave ligjore të aplikueshme dhe atë duke u bazuar në dispozitat e LMTHJP të ndryshuar 

në vitin 1996, por bazuar në nenin 29 të Ligjit mbi Marrëdhëniet Themelore Juridike-Pronësore 

parashihet se: “Mbi sendi në pronësinë shoqërore, e drejta e pronësisë nuk mund të fitohet me 

parashkrim fitues”. Edhe pse me ndryshimet e mëvonshme të LMTHJP-së, neni në fjalë 

rezulton të jetë i fshirë, gjykata vlerëson se bazuar në Rregulloren e UNMIK-ut nr.1999/24 për 

Ligjin në Fuqi, respektivisht Rregulloren e UNMIK-ut nr.2000/59 për Ndryshimin e 

Rregullores nr.1999/24 për Ligjin në Fuqi në Kosovë, në rastin konkret zbatohet LMTHJP, i 

cili ka qenë në fuqi me 22.03.1989. 

 

Me rastin e vendosjes gjykata në tërësi pranon konceptin se prona duhet të mbrohet sipas 

protokollit 11 të Konventës Evropiane për të Drejtat e Njeriut, me që mbrojtja e pronës sipas 

kësaj konvente për gjykatën është detyrim kushtetues, mirëpo në rastin konkret vlerësimi i 

gjykatës është se kërkesëpadia është e pabazuar, pasi që gjykata në asnjë rast nuk mund të 

thirret në mbrojtje të pronës për një subjekt duke mohuar të drejtën e ligjshme të subjektit 

tjetër.  

 

Përfundimisht, gjykatës i rezultoi se paditësi me provat e ofruara nuk arriti që para gjykatës të 

provoj se i njëjti e ka fituar të drejtën e pronësisë mbi ngastrat kontestuese, andaj edhe 

kërkesëpadia e paditësit u deshtë të refuzohet në tërësi si e pabazuar. 

 

Gjykata i ka vlerësuar edhe provat tjera materiale të cilat gjenden në shkresat e lëndës por erdhi 

në përfundim se të njëjtat janë pa ndikim në vendosjen meritore të kësaj çështje juridiko 

kontestimore.  

 

Gjykata vendosi si në pikën II të dispozitivit të këtij aktgjykimi, vendimi mbi shpenzimet e 

procedurës është marrë konform nenit 450  lidhur me nenin 452.2 të LPK-ës. 

 

Nga arsyet e cekura më lartë, e bazuar  edhe në  nenin  143  lidhur me nenin 319 dhe 322.1 dhe 

2 të LPK-ës, u vendos si në dispozitiv të këtij Aktgjykimi. 

 

                             Gjykata Themelore Në Gjilan-Departamenti i Përgjithshëm 

         C.nr. 2052/2020, me datë 15.12.2023  

                                                    Gjyqtarja, 

                         Florije  Qerimi  

 

 

 

UDHËZIMI MBI MJETIN JURIDIK: Kundër këtij aktgjykimi pala e pakënaqur mund të 

paraqet ankesë në Gjykatën e Apelit në Prishtinë, në afat prej 15 ditëve nga dita e pranimit të 

njëjtit. Ankesa në kopje të mjaftueshme dorëzohet përmes kësaj gjykate. 

 

 

 

 

 

 

 

 

 

 

 

 

 


